
Annwyl Mr Sargeant, 
 
Parthed: Deiseb P-06-1350 i Ailagor Ward Dyfi yn Ysbyty Tywyn nawr 
 
Diolch am eich llythyr ar 2 Hydref, a anfonwyd yn rhinwedd eich swydd fel Cadeirydd 
Pwyllgor Deisebau’r Senedd, ynghylch y ddeiseb uchod. 
 
Rwy’n ddiolchgar am y cyfle i nodi’r sail resymegol dros y penderfyniad i gau’r ward 
cleifion mewnol dros dro yn Ysbyty Tywyn, yn ogystal â’r camau amrywiol rydym wedi’u 
cymryd ar gyfer recriwtio i’r swyddi gofynnol er mwyn ein galluogi i ailagor y ward yn 
ddiogel. 
 
Fel yr opsiwn olaf y gwnaethom benderfynu cau Ward Dyfi dros dro yn Ysbyty Tywyn ym 
mis Ebrill 2023. Gwnaed y penderfyniad hwn er mwyn sicrhau diogelwch cleifion a staff 
gan nad oedd modd i ni ddarparu lefelau diogel o staff nyrsio i weithredu cyfleuster ward 
24/7 yn y ddau ysbyty, sef Ysbyty Tywyn ac Ysbyty Dolgellau. 
 
Er bod recriwtio staff nyrsio yn broblem ar draws y DU, teimlir yn aml ei fod yn llawer 
gwaeth mewn ardaloedd gwledig, gan gynnwys y cymunedau y mae Ysbyty Tywyn yn eu 
gwasanaethu.  
 
Yn ystod y misoedd yn arwain at gau’r ward dros dro, gwnaed gwaith sylweddol i recriwtio 

nyrsys newydd o'r ardaloedd cyfagos ac ymhell i weithio yn ysbyty Tywyn. Fodd bynnag, 

yn ystod adeg cau’r ward dros dro, roedd angen pedair Nyrs Gofrestredig, un Dirprwy 

Reolwr Ward, ac un Rheolwr Ward. O ganlyniad, nid oedd modd i ni ddarparu 

amgylchedd clinigol diogel i gleifion mewnol a oedd angen gofal 24 awr y dydd arnynt. 

 

Hoffwn fod yn glir mai penderfyniad yn ymwneud ȃ diogelwch oedd hwn yn hytrach na 
phenderfyniad ariannol. Mae’r Bwrdd Iechyd gant y cant yn bwriadu ailagor y ward 
unwaith bydd digon o staff ac y gallwn sicrhau diogelwch cleifion. 

Rwy’n falch o allu dweud bod ychydig o gynnydd wedi digwydd o ran recriwtio, gan benodi 

un Nyrs Gofrestredig, a Dirprwy Reolwr Ward, ac mae’r ddau wedi dechrau yn eu swyddi. 

Fodd bynnag, ni allwn ddarparu dyddiad ar gyfer ailagor Ward Dyfi hyd nes y byddwn 

wedi recriwtio tair Nyrs Gofrestredig, a Rheolwr Ward. Mae'r hysbysebion recriwtio dan 

sylw yn parhau i fod ar agor. 

 

Mae llenwi’r swyddi hyn yn hanfodol er mwyn sicrhau ein bod yn gallu darparu 

amgylchedd clinigol diogel yn gyson. Gallwch fod yn dawel eich meddwl ein bod yn 

parhau i fynd ar drywydd pob llwybr recriwtio posibl, gan gynnwys ymgeiswyr nyrsio o 

dramor. 

 

Yn y cyfamser, mae gwelyau ychwanegol wedi’u rhoi yn Ysbyty Dolgellau er mwyn 

cefnogi unrhyw gleifion yn ardal Tywyn. Hyd yma mae cyfanswm o 19 o gleifion o ardal 

Tywyn wedi bod angen gwely cleifion mewnol yn Ysbyty Dolgellau. Ar adeg ysgrifennu’r 

llythyr hwn, mae llai na phump claf o ardal Tywyn yn derbyn gofal cleifion mewnol yn 

Ysbyty Dolgellau. 

 

Mae’r Bwrdd Iechyd y cydnabod pa mor anodd mae’r sefyllfa hon wedi bod i’r staff sydd 

wedi’u heffeithio yn Ysbyty Tywyn, a, gydag ein partneriaid Undebau Llafur, rydym yn 

gweithio i sicrhau eu bod yn teimlo eu bod yn derbyn digon o gefnogaeth yn ystod y 

cyfnod hwn. Mae hyn yn cynnwys trafodaethau gyda nifer fach o unigolion sydd wedi’u 

heffeithio o ran sut gallan nhw gefnogi gwasanaethau eraill yn yr ardal leol sydd heb eu 

heffeithio o ganlyniad i gau’r ward dros dro.  

 

O ganlyniad i'r trafodaethau hyn, adleolwyd nifer fach o staff i gefnogi'r gwelyau 

ychwanegol yr oedd eu hangen yn Nolgellau. Dewisodd staff eraill aros yn Nhywyn ac 

maent wedi bod yn gweithio i ddatblygu gwasanaethau ychwanegol ar gyfer y boblogaeth 

leol. 

 

Mae’r gwasanaethau hyn yn cynnwys:  

 

• Y gwasanaeth Tuag Adref, sydd wedi derbyn 40 o gyfeiriadau cleifion newydd ers mis 

Mai. Mae ymweliadau i’r cartref gan y tîm Tuag Adref wedi cynorthwyo’r cleifion hyn i 

aros adref, ac osgoi derbyniadau i’r ysbyty heb fod angen, yn ogystal â chefnogi 

rhyddhau cleifion yn gynharach o’r ysbyty, gyda chymorth lefel isel ac adsefydlu yn 

cael ei ddarparu gartref yn dilyn eu rhyddhau o’r ysbyty. 

 

• Ystafell Driniaeth; darparu ystod o ofal o ran clwyfau a dresin ymhlith triniaethau eraill, 

gyda chynllun i ehangu'r gwasanaeth a gynigir wrth i hyfforddiant a chymwyseddau 

staff ddatblygu. Ers i'r ystafell driniaeth agor mae 425 o bobl wedi manteisio ar y 

gwasanaeth hwn.  

 



 
 

 

 
 

 

 

 

• Gofal Brys ar yr Un Diwrnod: sydd ar hyn o bryd yn gweithredu o dan y Faner Uned 

Mân Anafiadau (MIU), ac a ail agorwyd 18 Gorffennaf 2023, ac sydd bellach ar agor 

5 diwrnod yr wythnos. Hyd yma mae 200 o gleifion wedi’u trin drwy’r gwasanaeth hwn 

ers iddo agor. Bydd y gwasanaeth gofal brys ar yr un diwrnod yn wasanaeth integredig 

a fydd yn darparu gwasanaethau MIU a gwasanaethau Gofal Sylfaenol Brys (UPCC). 

Mae'r staff sydd ar ôl yn cael eu recriwtio i gefnogi’r elfen UPCC o'r model gofal brys 

integredig ar yr un diwrnod. 

Mae’r gwasanaethau hyn wedi cael eu croesawu gan y gymuned ac maent wedi 

gweithio’n eithriadol o dda. Gobeithiaf fod y datblygiadau uchod wedi rhoi sicrwydd i chi 

am ein hymrwymiad i ddatblygu ac ehangu’r ystod o wasanaethau a ddarperir yn Ysbyty 

Tywyn drwy gyflwyno model o wasanaeth arloesol newydd. 

 

Yn olaf, rwy’n cydnabod bod cau’r ward dros dro wedi achosi cryn bryder i’r cymunedau 

y mae Ward Tywyn yn ei wasanaethu, sydd wedi ei weld yn ôl y nifer sylweddol o 

lofnodwyr ar y ddeiseb uchod. Mae’r Bwrdd Iechyd yn llwyr werthfawrogi’r gwerth y mae 

pobl leol yn ei roi i’w hysbyty lleol a’r gallu i gael mynediad at ofal diogel ac effeithiol yn 

agos at eu cartrefi. Gwn fod hyn yn arbennig o wir mewn cymunedau mwy gwledig. 

 

Ers i’r cau dros dro gael ei gyhoeddi, rydym wedi cael sgyrsiau rheolaidd gyda 

chynghorwyr lleol a chynrychiolwyr etholedig; Grŵp Gweithredu Ysbyty Tywyn; Cyngor 

Tref Tywyn; a Llais. Mae hyn wedi rhoi cyfleoedd gwerthfawr i roi'r wybodaeth 

ddiweddaraf am ein hymdrechion recriwtio, yn ogystal â thrafod unrhyw faterion neu 

bryderon eraill sydd ganddynt am y gwasanaethau gofal iechyd lleol. 

 

Rwyf wedi gwneud ymrwymiad, ynghyd â’r Cadeirydd, i fynychu cyfarfod nesaf Grŵp 

Gweithredu Ysbyty Tywyn, gyda phartneriaid eraill, yn cynnwys Llais, fel y gallwn drafod 

darlun cyflawn o’r rôl y mae pob gwasanaeth yn ei chwarae wrth ddarparu iechyd a gofal 

cymdeithasol yn y gymuned. 

 

Os hoffech unrhyw wybodaeth bellach, peidiwch ag oedi cyn cysylltu ȃ mi. 

 

Yn gywir, 

 

 
______________ 
Carol Shillabeer 
Prif Weithredwr Dros Dro / Interim Chief Executive 


